
Ko e Title IX ko ha lao fakapuleʻanga ia ʻokú ne tapuʻi ha laulanu makatuʻunga ʻi he tuʻunga tangata/fefine 

ʻi ha faʻahinga polokalama pe ʻekitivitī fakaako pē ʻokú ne maʻu ha tokoni fakapaʻanga mei he puleʻangá. 

ʻOku tapuʻi ʻe he Title IX ʻa e ngaohikovia fakasekisualé pehē foki ki he fakamamahi fakasekisualé hangē 

ko e tohotohó, ala koví, mo e fakamālohí; tatau ai pē pe ko e hā ʻa e fakafaʻahinga fakaetangatá; pea 

neongo pe naʻe faile ha lipooti faihia pe ʻikai. 

 

ʻI he ʻaho 19 ʻo Mē, 2020, naʻe tuku mai ai ʻe he ʻŌfisi ki he Totonu Fakasivilé ʻi he Potungāue Ako ʻo e 

ʻIunaiteti Siteití (US DOE)ʻa e ngaahi lao foʻou Title IX. Ko e ʻaho ke kamata ai hono ngāue ʻaki e ngaahi 

lao Title IX foʻou ko ʻení ko e 14 ʻAokosi, 2020. 

 

Taumuʻá 

ʻE faʻu ʻe he Potungāue Ako ʻo e Siteiti ʻo Hauaiʻí (HIDOE) ha Lao Pule tuʻu pau ʻi Hauaiʻi (HAR) ke 

fakamaama ʻaki ʻa e ngaahi lao Title IX foʻoú. ʻOku ʻomi ʻe he ngaahi lao Title IX ha founga ngāue ki he 

ngaahi lāunga ngaohikovia fakasekisualé, ʻa ia kuo pau ke muimuiʻi kae lava ke talangofua, pea kimuʻa ʻi 

hano hilifaki ha faʻahinga tautea. Ko ia ai, kuo fokotuʻu ʻe he HIDOE ha Ngaahi Founga Ngāue ki he 

Lāunga Ngaohikovia Fakasekisualé (Founga Ngāué) ke tokoni ki he ngaahi lāunga ki he ngaohikovia 

fakasekisualé kae ʻoua kuo kakato ʻa e HAR foʻoú. ʻOku fokotuʻu ʻe he Ngaahi Founga Ngāue Fakataimí 

ha founga ngāue ke fakamaama ai ha ngaahi lipooti mo ha ngaahi lāunga ʻo ha tōʻonga ngaohikovia 

fakasekisuale ki ha fānau ako ʻi ha faʻahinga polokalama pe ʻekitivitī ʻo e HIDOE. ʻOku tukupā ʻa e HIDOE 

ke fakapapauʻi ʻoku aʻusia ʻe he fānau akó ha ʻātakai ako ʻoku ʻikai fai ai ha laulanu mo ha ngaohikovia 

kau ai e ngaohikovia fakasekisualé. 

 

a. ʻE fakahoko fakavavevave ʻe he HIDOE ʻa e ngaahi sitepu totonu ke taʻofi ʻa e ngaohikovia 

fakasekisuale ʻoku hoko ʻi he polokalama pe ʻekitivitī fakaakó, ʻo hangē ko hono fakamatalaʻi ʻi he 

Ngaahi Founga Ngāue Fakataimí, kae lava ke taʻofi haʻane toe hoko pea fakaleleiʻi e ngaahi nunuʻa 

ʻo e ngaohikovia fakasekisualé ʻi he tokotaha (kau) lāungá pe niʻihi kehé. 

 

b. ʻOku fatongia ʻaki ʻe he Vaʻa Tokoni ki he Ngaahi Totonu Fakasivilé (CRCB) ʻa hono fokotuʻutuʻu mo 

fakaʻaongaʻi ʻo e ngaahi founga ngāué.  ʻOku kau ʻi he ngaahi fatongia ʻo e CRCB ʻa hono 

tokangaekina e ngaahi lāunga ki he ngaohikovia fakasekisualé, fakatotoloʻi e lāunga ki ha tōʻonga 

ngaohikovia fakasekisuale, tufaki e fanongonongo ʻo e fakamatala fetuʻutaki ki he (kau) Kouʻotineita 

Title IX, pehē ki hono fakahoko ʻa e ngaahi ngāue ke fakamaama ai ha ngaahi tōʻonga ngaohikovia 

fakasekisuale, akoʻi e fānau ako HIDOE, kau ngāué, kau volenitiá, mo ha niʻihi kehe kau ki heʻenau 

ngaahi totonú mo e ngaahi fatongiá ʻi heʻene kaunga ki he ngaohikovia fakasekisualé. 

 

c. ʻOku ngāue ʻaki e Ngaahi Founga Ngāue Fakataimi ko ʻení ki he fānau ako ʻoku nau hū ki he ako 

HIDOE lolotonga e taʻu fakaako angamahení, ako taimi māfaná (summer), pe teemi nounoú, tatau ai 

pē pe ko e hā e taʻu motuʻá, pehē ki he founga ngāue ʻo e kau ngāue HIDOE lolotongá mo e kau 

ngāue mālōloó, kau volenitiá, mo ha niʻihi kehe pē, kapau naʻe hoko ʻa e tōʻonga kuo lipootí ʻi he 

polokalama pe ʻekitivitī fakaako HIDOE, ʻo hangē ko hono fakamatalaʻi ʻi he Ngaahi Founga Ngāue 

Fakataimí. 

 

d. ʻE lava ke talangofua ʻa e HIDOE ki he Title IX of the Educational Amendments of 1972 Public Law 

92-318, ʻi hono fakahoko ʻa e ngaahi Founga Ngāue Fakataimí. 

 

1. Ngaahi Fakaʻuhingá 

 

ʻOku ʻuhinga ʻa e “ʻIlo Moʻoní” ki hono fakatokangaʻi ha ngaohikovia fakasekisuale pe huʻuhuʻu ki ha 

ngaohikovia fakasekisuale ʻo ha tokotaha ngāue ʻi ha ako lautohi pe ako lotoloto. 
 

ʻOku ʻuhinga ʻeni, ko e taimi ʻoku fakatokangaʻi ai ʻe ha tokotaha ngāue HIDOE ha ngaohikovia 

fakasekisuale pe ngaahi huʻuhuʻu ʻo ha ngaohikovia fakasekisuale, kuo pau ke nau lipooti ʻa e ʻilo ko iá ki 

heʻenau pulé pe supavaisá. 

Kuo pau leva ke lipooti ʻe he kau pulé mo e kau supavaisá ʻa e fakamatala ne maʻu maí ki he Vaʻa Tokoni 

ki he Ngaahi Totonu Fakasivilé (CRCB). 

 

ʻOku kau ʻi he “Fanongonongó”, ka ʻoku ʻikai ngata pē ai, ha lipooti ʻo ha ngaohikovia fakasekisuale ki he 

Kouʻotineiti Title IX pe ko ha tokotaha ngāue HIDOE, mo hono fakatokangaʻi pe fakamoʻoni ki ha tōʻonga 

ngaohikovia fakasekisuale ʻa ha tokotaha ngāue HIDOE. 

 

ʻOku ʻuhinga ʻa e “Tokotaha Lāungá” ki ha taha ʻoku pehē naʻe hoko ki ai ha tōʻonga ʻe lava ke hoko ko ha 

ngaohikovia fakasekisuale. 

 

ʻOku ʻuhinga ʻa e “Fakangofua” ki ha felotoi pau, mahino, mo tali lelei ke fakahoko ha faʻahinga fetuʻutaki 

fakasekisuale ne fai ki ai ha felotoi.  Kapau ko e tokotaha akó naʻe hoko ki ai ha fakamamahi 

fakasekisuale pea ʻoku ʻi lalo ʻi he taʻu motuʻa ʻoku fiemaʻu ki ai ha fakangofuá, ʻe lau leva ia naʻe ʻikai ha 

fakangofua.  

 

ʻOku ʻuhinga ʻa e “CRCB” ki he Vaʻa Tokoni ki he Ngaahi Totonu Fakasivilé, ko e vaʻa ʻi loto ʻi he HIDOE 

ʻoku nau fatongia ʻaki hono fakapapauʻi ʻoku muimui ʻa e HIDOE pea nau fakahoko ʻa e ngaahi lao 

fakapuleʻangá mo e fakavahefonuá, pehē ki he ngaahi tuʻutuʻuni mo e lao HIDOE ʻoku fakataumuʻa ki he 

ngaahi totonu fakasivile ʻo e tokotaha akó mo e kau ngāué fakatouʻosi.  ʻOku fatongia ʻaki foki ʻe he 

CRCB ʻa hono muimuiʻi mo/pe tataki ha ngaahi fakatotolo ki ha laulanu makatuʻunga ʻi he tuʻunga 

tangata/fefiné, kau ai e ngaohikovia fakasekisualé. 

 

ʻOku ʻuhinga ʻa e “Fakamamahi ʻi ha Feohi” ki ha fakamamahi naʻe fakahoko ʻe ha tokotaha naʻe ʻi ha 

feohi fakasōsiale ʻi ha natula feʻofaʻaki pe vāofi mo e tokotaha naʻe hoko ki ai e tōʻonga ngaohikoviá.  ʻE 

lava ke tala ʻa e hoko ʻo ha faʻahinga feohi pehē makatuʻunga ʻi he fakamatala ʻo e niʻihi naʻa nau fai ʻa e 

lipootí fakataha mo ha fakakaukauʻi e lōloa ʻo e feohí, faʻahinga ʻo e feohí, pea mo e lahi ʻo e feohi ʻi he 

vahaʻa ʻo e niʻihi ʻoku ʻi he vā fetuʻutakí.  Ki he ngaahi taumuʻa ʻo e fakaʻuhinga ko ʻení, ʻoku kau ʻa e 

fakamamahi ʻi ha feohí, ʻa e fakamamahi fakasekisuale pe fakatuʻasino pe ko ha fakamanamana ki ha 

faʻahinga fakamamahi pehē.  ʻOku ʻikai kau ʻi he fakamamahi ʻi he feohí ʻa e ngaahi tōʻonga ʻoku ʻi he 

malumalu ʻo e tā fakamamahi ʻi he nofo malí.  

ʻOku ʻuhinga ʻa e “Fakamamahi ʻi he Nofo Malí” ki he tā fakamamahi ʻoku fakahoko ʻe ha hoa mali 

lolotonga pe hoa mali kimuʻa pe ko ha hoa ofi ʻo ha tokotaha ʻoku hoko ki ai e fakamamahí, ʻe ha taha 

ʻoku ʻi ai haʻane fānau fakataha mo e tokotaha ne hoko ki ai e fakamamahí; ʻe ha taha ʻoku nofo fakataha, 

pe naʻe nofo fakataha mo e tokotaha naʻe fakamamahiʻí ko ha hoa mali pe ko ha hoa ofi; ʻe ha taha tatau 

ʻoku nofo ʻi ha hoa mali ʻo e tokotaha naʻe hoko ki ai e fakamamahí ʻi he malumalu ʻo e lao fakamamahi ʻi 

he nofo malí pe fāmilí, ʻi he Vahefonua Hauaiʻí;1 pe ko ha tokotaha kehe ʻoku fakafepaki ki ha tokotaha 

lahi pe toʻutupu ne hoko ki ai ha fakamamahi ʻa ia ʻoku maluʻi mei he ngaahi tōʻonga ʻo e tokotahá 

fakatatau ki he ngaahi lao tā fakamamahi ʻi he nofo malí pe fāmilí ʻi he Vahefonua Hauaiʻí.2 

 

ʻOku ʻuhinga ʻa e “polokalama pe ʻekitivitī fakaakó” ki he ngaahi feituʻu, meʻa ʻoku hokó, pe tūkunga ʻa ia 

ʻoku puleʻi ai ʻe he HIDOE ʻa e tali mo e puipuituʻa ʻa ia ʻoku hoko ai ʻa e ngaohikoviá. 

 

ʻOku ʻuhinga ʻa e “lāunga fakaʻofisialé” ki ha fakamatala pepa naʻe fakafonu ʻe ha tokotaha lāunga pe 

fakamoʻoni ki ai ha Kouʻotineita Title IX ʻo pehē naʻe hoko ha ngaohikovia fakasekisuale ki ha tokotaha 

pea ʻoku likuesi ke fakatotoloʻi ʻe he HIDOE ʻa e lipooti ngaohikovia fakasekisualé. ʻI he taimi ʻo hono faile 

ha lāunga fakaʻofisiale, kuo pau ke kau atu pe feinga ke kau atu ʻa e tokotaha lāungá ki he polokalama pe 

ʻekitivitī fakaako ʻa e HIDOE ʻa ia ʻoku faile ai e lāungá. ʻE lava ke faile ʻa e lāunga fakaʻofisialé ʻi muʻa ʻi 

he Kouʻotineita Title IX, ʻi he meilí, pe ʻi he meili fakaʻilekitulōniká, ʻaki hono ngāue ʻaki e fakamatala 

fetuʻutaki naʻe lisi maʻá e Kouʻotineita Title IX, pea mo ha faʻahinga founga makehe kuo vaheʻi mai. 

 
1 Vakai Haw. Rev. Stat. §586-1, Haw. Rev. Stat. §709-906.  
2 Id.  Vakai foki, Haw. Rev. Stat. §571-2. 

ʻOku ʻuhinga ʻa e “fakamatala kuo faile ʻe ha tokotaha lāungá” ki ha fakamatala pepa pe ko ha fakahū 

fakaʻilekitulōnika mai (hangē ko ha meili fakaʻilekitulōnika pe ko ha polokalama ʻi he ʻinitanetí naʻe ʻomi ki 

he taumuʻa ko ʻení) ʻa ia ʻoku ʻi ai ʻa e fakamoʻoni tohinima pe fakaʻilekitulōnima ʻo e  tokotaha lāungá, pe 

ka ʻikai, fakamahinoʻi mai ko e tokotaha lāungá ʻa e tokotaha ʻokú ne fakafonu ʻa e lāunga fakaʻofisialé.  ʻI 

he taimi ʻoku fakamoʻoni ai ʻa e Kouʻotineita Title IX, ʻoku ʻikai ko e kouʻotineitá ʻa e tokotaha lāungá pe ko 

ha tokotaha ʻoku kaunga ki ai. 

 

ʻOku ʻuhinga ʻa e “HIDOE” ʻi he Potungāue Ako ʻa e Vahefonua Hauaiʻí. 

 

ʻOku ʻuhinga ʻa e “Tokotaha lāungaʻí” ki ha fakafoʻituitui kuo lipooti kuó ne fakahoko ha tōʻonga ʻokú ne 

fakahaaʻi mai ko ha ngaohikovia fakasekisuale. 

 

ʻOku ʻuhinga ʻa e “fakamamahi fakasekisualé” ki ha faʻahinga feinga pe ko ha fakahoko ha tōʻonga 

fakasekisuale ʻoku fakataumuʻa ki ha tokotaha kehe, ʻoku ʻikai ke ne fakangofua, kau ai ha ngaahi 

tūkunga ʻoku ʻikai lava ai ʻe he tokotaha ne hoko ki aí ʻo ʻoatu ha fakangofua. 

 

• ʻOku ʻuhinga ʻa e tohotohó ki hono fakahū ha meʻa ki he fakafefiné pe ʻi he muí, neongo pe ko e 

hā hono lolotó, ʻaki ha faʻahinga konga ʻo e sinó pe ko ha meʻa, pe ko ha fakahū ha meʻa ki he 

ngutú ʻaki ha konga ʻo ha sino ʻo ha taha kehe, ʻoku ʻikai ke ai hano fakangofua.   ʻOku kau ʻi he 

hia ko ʻení ʻa hono tohotohoʻi ʻo e tangata mo e fefine fakatouʻosi. 

• Ko e ala koví ko ha ala ki ha konga fakataautaha ʻo ha taha kehe ki ha taumuʻa ke fakatōliʻa 

fakasekisuale, ʻo ʻikai ha fakangofua mei he tokotaha ʻoku hoko ki aí, kau ai e ngaahi tūkunga 

ʻoku ʻikai lava ʻe he tokotaha ʻoku hoko ki aí ʻo fai ha fakangofua koeʻuhí ko hono taʻu motuʻá pe 

koeʻuhi ko ʻene nounou fakaʻatamai fakataimi pe taimi lōloá. 

• Ko e ʻinisesí ko ha feohi fakasekisuale ia ʻi he vahaʻa ʻo ha niʻihi ʻoku nau kāinga ʻo fakatatau ki he 

ngataʻanga ʻa ia ʻoku tapuʻi ai ʻe he laó ke fai ha mali. 

• Ko e tohotoho taʻu siʻí ko ha feohi fakasekisuale ia mo ha taha ʻoku ʻi lalo hono taʻu motuʻá ʻi he 

taʻu motuʻa fakalao ke fai ha fakangofuá. 

 

ʻOku ʻuhinga ʻa e “ngaohikovia fakasekisualé” ki he tōʻonga ʻoku makatuʻunga ʻi he feohi fakasekisuale 

ʻokú ne fakatōliʻa ha meʻa ʻe taha pe lahi ange ʻi he ngaahi meʻa ko ʻení: (1) Ko ha tokotaha ngāue ʻokú 

ne fakahoko ha foaki tokoni, lelei, pe ngāue ʻa e HIDOE ki he kau ha fakafoʻituitui ʻi ha founga 

fakasekisuale taʻetaau; (2) ʻOku fakapapauʻi ʻe ha tokotaha poto ʻa e faʻahinga founga fakasekisuale 

taʻetaaú, ʻoku matuʻaki mamafa, faingataʻa, pea fakatuʻutāmaki, ʻa ia ʻokú ne fakaʻikaiʻi ha faingamālie 

fakataautaha tatau ki he polokalama pe ʻekitivitī HIDOE; pe (3) “Fakamamahi fakasekisualé”, 

“fakamamahi ʻi he feohí,” “fakamamahi ʻi henofo malí,” pe “sitoká.” (stalking)  

 

ʻOku ʻuhinga ʻa e “Sitoká”ki hono fai ha faʻahinga tōʻonga ʻoku fakataumuʻa ki ha taha, ʻa ia te ne ʻai ke 

tailiili ʻa e tokotahá ki heʻene malú pe ko e malu e niʻihi kehé; pe ko e aʻusia ha mafasia fakaeloto 

mafatukituki.  Ke fakataumuʻa ki he fakaʻuhinga ko ʻení, ʻoku ʻuhinga ʻa e “halanga tōʻongá” ki ha tōʻonga 

ʻe ua pe lahi hake, ʻa ia ʻoku ngāue fakahangatonu pe ʻikai fakahangatonu ʻa e tokotaha sitoká pe fakafou 

ʻi ha taha ha faʻahinga tōʻonga, founga, meʻangāue, pe muimui, fakasio, siofi, fakamanamanaʻi pe 

fetuʻutaki ki ha taha pe kau ki ha taha, pe kau noa ʻi ha meʻa ha koloa ha taha.  ʻOku ʻuhinga ʻa e 

“tokotaha faitataú” ki ha tokotaha ʻoku ʻi ha ngaahi tūkunga tatau pea maʻu e fakafaʻahinga tatau mo e 

tokotaha naʻe hoko ki ai ha fakamamahi.  ʻOku ʻuhinga ʻa e “mafasia fakaeloto mafatukitukí” ki he mamahi 

fakaʻatamai lahi ʻe ala fiemaʻu ki ai ha faitoʻo pe ko ha ngaahi tokoni fakapalofesinale kehe pe faleʻi. 
 

ʻOku ʻuhinga ʻa e ngaahi “tautea tokoní” ki ha ngaahi ngāue fakafoʻituitui ʻoku foaki ʻi he tuʻunga taau pea 

mahino, ʻikai ko ha tautea pe fakataumuʻa ko ha tautea, pea ʻikai ha totongi ki he tokotaha lāungá pe ko e 

tokotaha ʻoku lāungaʻí, kimuʻa pe hili hano fakahū ha lāunga pe ʻoku teʻeki ke fakahū ha lāunga. ʻOku faʻu 

e ngaahi tautea ko ʻení ke fakafoki pe fakatolonga ʻa e tatau ʻo e faingamālie ki he polokalama pe ʻekitivitī 

ako HIDOE, ʻo ʻikai fakaavenga ki he faʻahi ʻe tahá, kau ai ha ngaahi tautea ne faʻu ke maluʻi ʻa e hao e 

faʻahinga kotoa pe ko e ʻātakai ako ʻo e HIDOE, pe taʻofi ha ngaohikovia fakasekisuale.  ʻE ala kau ʻi he 

ngaahi tautea tokoní ha faleʻi, fakalōloa e taimi ngataʻangá pe ko ha ngaahi liliu kehe, liliu e taimi tēpile 

ngāué pe kalasí, ngaahi tokoni fakafeʻao ʻi he ʻapiakó, fakangatangata ʻi he ongo faʻahí fakatoloua, 

feliliuaki ʻi he feituʻu ʻoku fai ai e ngāué pe nofó, liʻaki ako/ngāue, fakalahi e maluʻí mo hono siofi ha 

ngaahi ʻēlia pau ʻi he ʻapiakó, pe ko ha ngaahi tautea tatau kehe. Kuo pau ke tauhi ʻikai fakahāhāholo ʻe 

he HIDOE ha faʻahinga tautea tokoni ʻoku ʻave ki he tokotaha lāungá pe tokotaha naʻe lāungaʻí, ʻo aʻu ki 

hono tuʻunga he ʻikai uesia ʻe he tuʻunga fakahāhāholo ko iá ʻa e malava ʻe he HIDOE ʻo fai ha ngaahi 

tautea tokoní. ʻOku fatongiaʻaki ʻe he Kouʻotineita Title IX ʻa hono fokotuʻutuʻu hano fakahoko e ngaahi 

tautea tokoní. 
 

2. Vahaʻa Taimi ke Fakakakato ai ʻa e Founga Ngāue Fakataimí 
 

a. ʻOku kau ʻi he Founga Ngāue Fakataimí ha tangi, ʻa ia kuo pau ke fakakakato ʻi he ʻaho ʻe 90.  

 

b. ʻE malava ke toloi fakataimi ʻa e vahaʻataimi ko ʻení pe fakalahi koeʻuhi ko ha ʻuhinga lelei, 

fakataha mo ha fanongonongo kuo tohi ki he tokotaha lāungá mo e tokotaha ʻoku lāungaʻí, kau ki 

he toloi mo hono fakalōloá pea mo e ʻuhinga hono liliú. ʻE ala kau ʻi he ʻuhinga leleí ha ngaahi 

fakakaukau hangē ko e: 

 

i. ʻIkai lava ke kau mai ha faʻahi, ʻetivaisa ha faʻahi, pe ko ha fakamoʻoni; 

ii. Ngāue fakalao ʻoku lolotonga hoko; pe 

iii. Ko e fiemaʻu ha tokoni ki he lea fakafonuá pe feau ha ngaahi faingataʻaʻia. 

 

c. Kapau ʻoku toloi fakataimi pe fakalōloa ha founga ngāue fakataimi koeʻuhi ko ha ʻuhinga lelei ʻo 

fakalaka ʻi he ʻaho ʻe 90, ʻe fakapā ʻe he tokotaha fakatotoló ki he tokotaha lāungá mo e tokotaha 

ʻoku lāungaʻí ʻi ha tohi ki he tuʻunga ʻo e founga ngāue fakataimí, pea hili iá ʻe ʻoatu leva ha 

update ki he tuʻunga ʻoku ʻi aí ʻi he ʻaho ʻe 30 kotoa pē. 
 

3. Tuʻunga ʻIkai Fakahāhāholó 

 

a. Kuo pau ke tauhi e tuʻunga ʻikai fakahāhāholo ʻo ha faʻahinga fakafaʻahinga ʻo ha fakafoʻituitui kuó 

ne fai ha lipooti pe lāunga ki ha ngaohikovia fakasekisuale, kau ai ha fakafoʻituitui kuó ne fai ha 

lipooti pe hiki ha lāunga ki ha ngaohikovia fakasekisuale, ko ha faʻahinga tokotaha lāunga pē, 

faʻahinga fakafoʻituitui pē kuo lipooti naʻá ne fai ha hia ngaohikovia fakasekisuale, faʻahinga 

tokotaha pē kuo lāungaʻi, faʻahinga taha pē ko ha fakamoʻoni, tukukehe kapau kuo fakaʻatā ʻe he 

Lao ki he Ngaahi Totonu Fakaako ʻo e Fāmilí mo e Totonu Fakataautahá (FERPA),3 pe fakatatau 

mo e laó, pe ko hano fakahoko e taumuʻa ʻo e Title IX mo e ngaahi Founga Ngāue Fakataimi ko 

ʻení, kau ai ha faʻahinga fakatotolo pē, hopo, pe fakataha fakamaauʻanga ʻe hoko ʻamui. 

 

4. Founga ki Hono Lipooti ha Ngaahi Tuʻuaki Ngaohikovia Fakasekisuale 

 

a. ʻE lava ʻe ha faʻahinga tokotaha pē ʻo fai ha lipooti ngaohikovia fakasekisuale, tatau ai pē pe ko e 

lipooti ngutu pe tohi. 

 

b. ʻE lava ʻe ha fakafoʻituitui ʻo fai ha lipooti ngaohikovia fakasekisuale mo/pe tukuakiʻi ki ha 

ngaohikovia fakasekisuale ʻo ngāue ʻaki ʻa e ngaahi founga ko ʻení: 

  

i. Fetuʻutaki hangatonu; 

ii. Fetuʻutaki ʻi he meilí; 

iii. Fetuʻutaki ʻi he ʻīmeilí; mo e/pe 

iv. Fetuʻutaki ʻi he telefoní. 

 
3 20 U.S.C. § 1232g; 34 CFR Part 99. 

c. ʻE lava ke fakahoko hangatonu ʻa e ngaahi lipootí ki he Kouʻotineita Title IX pe ko ha tokotaha 

ngāue ʻi he akó, kau ai ha kau pule, faiako, pe kau ngāue. 

 

5. Tali ki ha Ngaahi Tukuakiʻi Ngaohikovia Fakasekisuale 

 

a. ʻI he taimi ʻe ʻilo pau ai ʻe he HIDOE ha ngaohikovia fakasekisuale, kuo pau ke tali ʻi ha founga 

ʻoku ʻikai fakataumuʻa ke taʻetokaʻi. 

 

b. ʻOku hoko ʻa e fakataumuʻa ke taʻetokaʻí kapau ko e tali ʻa e HIDOE ki he ngaohikovia 

fakasekisualé ʻoku matuʻaki taʻetotonu fakatatau ki he ngaahi tūkunga kuo mahinó. 

 

c. Hili hono maʻu ha lipooti ʻo ha ngaohikovia fakasekisuale, kuo pau ke muimui ʻa e HIDOE ki he 

ngaahi sitepu ko ʻení: 

 

i. Fetuʻutaki he vave tahá ki he tokotaha lāungá ke aleaʻi e taimi ʻatā ke fai ai ha ngaahi 

tokoní;  

ii. Tokanga ki he ngaahi fakaʻamu ʻa e tokotaha lāungá ʻi he taimi ʻoku fakahoko ai ʻa e 

ngaahi tautea tokoní;  

iii. Fakapā ki he tokotaha lāungá ʻa e ngaahi tautea tokoni ʻe ala maʻu tatau ai pē pe ʻe 

fakahū ha lāunga pe ʻikai; pea  

iv. Fakamatala ki he tokotaha lāungá, ʻa e ngaūe ʻoku fakahoko ki hono fakahū ha lāunga.  

 

d. Kimuʻa pea fakahoko ha faʻahinga tuʻutuʻuni tautea pe ko ha faʻahinga meʻa ke fai ʻa ia ʻoku ʻikai 

ko ha tautea tokoni ki he tokotaha ne lāungaʻí, kuo pau ke muimui ʻa e HIDOE ki he founga 

ngāue fakataimi ki he ngaahi lāunga kuo fakahū ʻa ia ʻoku hā ʻi he Konga 7, Ngaahi Founga 

Ngāue ki he Ngaahi Lāunga kuo Fakahuú. 

 

6. Submitting a Formal Complaint of Sexual Harassment 

 

a. Kapau ʻoku loto ha tokotaha lāunga ke kamataʻi ha founga ngāue ki he lāunga Title IX, kuo pau 

ke fakahū ʻe he tokotaha lāungá ha lāunga pau.  

 

b. Kuo pau ke fakamoʻoni ʻa e tokotaha lāungá ki he lāunga paú, pe ko hono fakamahino ko e 

tokotaha lāungá ʻokú ne fakafonu ʻa e lāunga paú.  ʻE malava pē ʻa e fakamoʻoni hingoa ʻi he 

lāunga paú ko ha fakamoʻoni hingoa tohi pe ko ha fakamoʻoni hingoa fakaʻilekitulōnika.  ʻE 

malava ke fakamoʻoni ʻa e mātuʻá pe tauhi fānau fakalaó maʻá e fānau ako kei taʻu siʻí, kau ai 

hono fakafonu ha lāunga pau.  

 

c. Makehe mei aí, ʻe lava ke fakahū ha lāunga pau ʻe he Kouʻotineita Title IX, kapau ʻoku fili ʻa e 

tokotaha lāungá ke ʻoua ʻe fakahū.  ʻI he ngaahi tūkunga peheé, ʻoku ʻikai lau e Kouʻotineita Title 

IX ia ko e tokotaha lāunga pe ko ha konga ʻo ha founga ngāue ki he lāungá. 

 

d. ʻE malava ke faile ʻa e lāunga paú ʻi muʻa ʻi he Kouʻotineita Title IX, ʻi he meilí, ʻi he ʻīmeilí, pe 

fakafou ʻi ha faʻahinga founga pau kehe. 

 

e. ʻI he taimi ʻoku fakahū ai ʻa e lāunga paú, kuo pau ke kau pe feinga ʻa e tokotaha lāungá ke kau ʻi 

ha polokalama pe ʻekitivitī fakaako. 

  

f. ʻOku ʻikai ha taimi fakangatangata ia ki he taimi ʻe ala fakahū ai ʻe ha tokotaha lāunga ha lāunga 

pau, koloa pē ke kei kau ʻa e tokotaha lāungá pe feinga ke kau ʻi ha polokalama pe ʻekitivitī 

fakaako. 

7. Ngaahi Founga Ngāue ki he Ngaahi Lāunga Paú.  

 

a. ʻE lava ʻe ha fakafeangai ki he lāungá pe ko ha tali ʻo ha fakafeanga ki ha lāunga pau ʻo ha 

ngaohikovia fakasekisuale, ʻo faʻu ha laulanu fakasekisuale ʻi he malumalu ʻo e ngaahi founga 

ngāue ko ʻeni ki he lāungá. 

 

b. ʻOku kamataʻi ʻe hano fakahū ha lāunga pau, ha founga ngāue ki he lāungá. 

 

c. Hili hono maʻu ha lāunga pau, kuo pau ke ʻomi ʻe he HIDOE ha fanongonongo kuo tohi kau ki he 

ngaahi tukuakiʻi ʻo e ngaahi faʻahí, kapau ʻoku ʻiloʻi.  Kuo pau ke kau ʻi ha fanongonongo kuo tohi 

kau ki he ngaahi tukuakiʻí ʻa e fakamatala ko ʻení: 

 

i. Fanongonongo ʻo e founga ngāue ki he lāungá; 

ii. ʼOku hoko hono fakatokangaʻi hono malava ke faʻu ʻe he fanongonongo ki he ngaahi 

tukuakiʻi ʻo e ngaohikovia fakasekisualé, kau ai ha ngaahi fakaikiiki feʻunga kuo maʻu ʻi 

he taimi ko iá mo ha taimi feʻunga, ʻo teuteuʻi ha tali kimuʻa ʻi ha fuofua fakaʻekeʻeke.  

ʻOku kau ʻi he ngaahi fakaikiiki feʻungá ʻa e: 

a. Ko e ngaahi fakafaʻahinga fakaetangata ʻo e ngaahi faʻahi naʻe kau ki he 

meʻa ne hokó, ʻo kapau ʻoku ʻiloʻi; 

b. Ko e tōʻonga naʻe tukuakiʻi ʻokú ne faʻu ʻa e ngaohikovia fakasekisualé, 

kapau ʻoku ʻiloʻi; mo e 

c. Ko e ʻaho mo e feituʻu ʻo e tōʻonga ʻoku tukuakiʻi ki aí, kapau ʻoku ʻiloʻi; 

iii. Ko ha fakamatala ʻa ia ʻoku pehē ai ʻoku ʻikai ko ha foʻui ia ʻo e tokotaha kuo lāungaʻí, ʻa 

e tōʻonga ʻoku tukuakiʻi ia ki aí, pea ʻe fakahoko ʻa e fili kau ki he fatongiá ʻi he ngalutuku 

ʻo e founga ngāue lāungá; 

iv. Ko ha fakamatala, hangehangē ko e ʻetivaisa kuo nau filí, ko ha loea iá. 

v. ʻE ala siviʻi mo toe vakaiʻi ʻa e fakamoʻoní ʻe he ngaahi faʻahí; 

vi. Fakamatala fekauʻaki mo ha ngaahi founga solova pau ʻoku lava ke maʻú, kapau ʻoku ʻi 

ai;4 mo e  

vii. Fakapā ki he ngaahi faʻahí ha faʻahinga tuʻutuʻuni ngāue pē ʻokú ne tapuʻi hano fai ha 

faʻahinga fakamatala loi ʻi he ʻiloʻilo pau pe ko hono fakahū ha fakamatala loi lolotonga 

ha ngāue ki ha lāunga. 

 

d. Kapau ʻe lolotonga ha ngāue ki ha lāunga, ʻoku loto e tokotaha fakatotoló ke fakatotoloʻi ha 

ngaahi tukuakiʻi fekauʻaki mo e tokotaha lāungá pe tokotaha ʻoku lāungaʻí, ʻa ia naʻe ʻikai kau ʻi he 

fuofua fanongonongo ki he tukuakiʻí, kuo pau ke toe ʻomi ʻe he tokotaha fakatotoló ha tohi 

fanongonongo ʻo e ngaahi tukuakiʻi kehé ki he niʻihi ʻoku ʻiloʻi kinautolú. 

 

e. Kuo pau ke tukuange ʻa e ngaahi lāunga kuo fakahuú koeʻuhi ko e ngaahi ʻuhinga ko ʻení: 

 

i. Ko e tōʻonga naʻe tukuakiʻi ki aí he ʻikai ke kau ai ʻa e ngaohikovia fakasekisualé, ʻo 

hangē ko hono fakaʻuhingaʻi ʻi he Ngaahi Founga Ngāue Fakataimi ko ʻení, neongo 

kapau ʻe fakamoʻoniʻi; 

ii. ʻI he taimi ne hoko ai ʻa e tōʻonga ʻoku tukuakiʻi ki aí, naʻe ʻikai kau ʻa e tokotaha lāungá 

pe feinga ke kau ki ha faʻahinga ʻekitivitī fakaako;  

iii. Naʻe ʻikai hoko ʻa e tōʻongá fakatatau ki ha polokalama pe ʻekitivitī fakaako; pe 

 
4 §106.45(b)(2)(i)(A) fiemaʻu ke kau ʻi he Fanongonongo ʻo e Tukuakiʻí ʻa hono fakatokangaʻi e founga ngāue ki he 

lāungá, kau ai ha faʻahinga founga solova pau kehe.  Ka neongo ia, ʻoku hā ʻi he, §106.45(e)(9)(iii) he ʻikai lava foaki 

pe ʻomi ʻe he ngaahi founga solova pau kehé ha founga ngāue pau ke fakaleleiʻi ʻaki ha ngaahi tukuakiʻi naʻe 

ngaohikovia fakasekisuale ʻe ha tokotaha ngāue ha tokotaha ako.  Ko ia ai, he ʻikai kau ʻi he Fanongonongo Tukuakiʻi 

maʻá e tokotaha akó/tokotaha ngāué ha founga ngāue kehe.   

iv. Naʻe ʻikai hoko ʻa e tōʻongá ki ha tokotaha ʻi he ʻIunaiteti Siteití. 

 

f. Kapau ʻoku tukuange ha lāunga pau, ʻe hokohoko ʻave leva ha tohi fanongonongo ʻo hono 

tukuangé mo e (ngaahi) ʻuhingá ki he ngaahi faʻahí ʻi loto ʻi he ʻaho ʻe tolu (3) ʻo hono fakahoko e 

fili ko iá.  

i. ʻE lava ke kau ʻi he fanongonongo tohi ko iá ha fakamatala ʻokú ne tuhuʻi pau mai ʻa e 

totonu ʻo e ngaahi faʻahí ke tangi ki ha tuʻutuʻuni ke tukuange. 

ii. Kapau ʻoku loto ha faʻahi ia ke tangi ke tukuange, kuo pau ke maʻu ʻa e kole tangí ʻi loto 

he ʻaho ʻe fitu (7) ʻo e ʻaho ʻi he fanongonongo tukuangé. 

iii. Kapau he ʻikai maʻu mai ʻa e kole tangi ke tukuangé ʻi he ʻaho kuo tuhuʻi pau atu ʻi he tohi 

fanongonongo ʻo e tukuangé, ʻe aofangatuku leva ʻa e fili ke tukuange ʻa e lāunga kuo 

fakahuú. 

 

g. ʻI he taimi ʻe tukuange ai ha lāunga, ʻe lava ke kei hoko atu ʻa e HIDOE ke ngāue ki he tōʻonga ne 

tukuakiʻí fakatatau ki he ngaahi lao kehe ʻa e HIDOE mo e/pe ngaahi tuʻutuʻuni ngāue ʻa e Poate 

ʻo e Akó (BOE). 

 

h. Kapau ʻoku ʻikai tukuange ha lāunga pau, ʻe vaheʻi leva ha Mataotao CRCB Equity ke ne 

fakatotoloʻi e ngaahi tukuakiʻi ʻoku hā aí. 

 

i. Ka ʻasi ha fakamatala lolotonga e ngāue ki he lāungá ʻa ia ʻe ala iku ai ki hano tukuange e lāungá, 

ʻe toe vakaiʻi ʻe he tokotaha fakatotoló hili haʻane talanoa mo e Kouʻotineita Title IX, ʻa e 

fakamatalá ke mahino mei ai pe ʻoku totonu nai ke tukuange ʻa e lāungá ʻi he konga ko ʻeni ʻo e 

fakatotoló. 

 

i. Kapau ʻoku mahino ʻoku ʻikai ha ngaahi makatuʻunga pau ke tukuange ha lāunga, ʻe 

hoko atu leva ʻa e founga ngāue ki he lāungá. 

ii. Kapau ʻoku mahino ʻoku ʻi ai ha makatuʻunga pau ʻe taha pe lahi hake, ʻokú ne poupouʻi 

ha tukuange ʻo ha lāunga, ʻe tukuange leva ʻa e lāungá. ʻE toutou tufa atu ʻe he 

Kouʻotineita ʻo e Title IX ha tohi fanongonongo ʻo e tukuangé ki he tokotaha lāungá mo e 

tokotaha ne lāungaʻí ʻi loto ʻi he ʻaho ʻe tolu (3) ʻi hono fakapapauʻí. 

 

j. Totonu ki ha (kau) ʻEtivaisa 

 

i. ʻOku fakatou maʻu ʻe he ongo faʻahí ʻa e faingamālie tatau ke kau mai ha taha lolotonga 

ha ngāue ki he lāungá, kau ai ha faingamālie ke fakafeʻao ʻe ha ʻetivaisa ʻoku loto ki ai, ki 

ha faʻahinga fakataha pe hopo, ʻe malava pē ko ha loea ka ʻoku ke fuʻu fakamamafaʻi. 

ii. ʻOku ʻikai fakangatangata ki he ongo faʻahí ha fili pe ko e kau mai ha ʻetivaisa ki ha 

faʻahinga fakataha pe hopoʻi e lāungá, ka neongo ia, ʻe lava ke fokotuʻu ʻe he HIDOE ha 

ngaahi fakangatangata fekauʻaki ,mo e meʻa ʻe lava kau ki ai ʻa e ʻetivaisá ʻi he ngaahi 

hopó, koloa pē ke tatau e ngaahi fakangatangatá ki he ongo faʻahí. 

iii. He ʻikai lava ke tali ʻa e kau ʻetivaisá maʻa honau ongo faʻahí. 

iv. Lolotonga ha ngaahi fakataha mo e/pe ʻinitaviu, ʻe fakaʻatā ki he ongo faʻahí mo honau 

kau ʻetivaisá ke lesisita ʻenau filí. 

v. ʻE lava ke kau mai ʻa e ʻetivaisá lolotonga ha faʻahinga fakataha pe ʻinitaviu maʻa honau 

faʻahi takitaha. 

 

k. Tānaki ʻo e Fakamoʻoní  

 

i. Ko e fatongia ʻo e fakamoʻoní mo hono tānaki ha fakamoʻoni feʻunga ke lava ai ha 

faituʻutuʻuni fekauʻaki mo ha fatongia, ʻoku ʻi he HIDOE kae ʻikai ko e ongo faʻahí. 

ii. He ʻikai hū, tali, fakahā, naʻa mo ha ngāueʻaki ha ngaahi lekooti ʻa e ongo faʻahí ne 

fakahoko pe tauhi ʻe ha toketā, faleʻi fakaʻatamai (psychiatrist), saikolosisi (psychologist), 

pe ko ha tokotaha fakapalofesinale pau kehe pe ko ha tokoni ki ha tokotaha palofesinale 

pe malava e ngaahi meʻa fakapalofesinalé, pe tokoni ʻi he tuʻunga malava ko iá, ʻa ia kuo 

faʻu mo tauhi ʻi he taumuʻa ke tokoni fakafaitoʻo ki he faʻahí, tukukehe kapau kuo tohi 

tauʻatāina ʻe he faʻahí ha fakangofua ke ngaūe ʻaki e fakamatalá ki he lāungá. 

iii. Kuo pau ke maʻu ʻe he ongo faʻahí ʻa e faingamālie tatau ke tuku mai ha kau fakamoʻoni, 

kau ai ha moʻoniʻi meʻa mo ha kau fakamoʻoni mataotao, mo ha fakamoʻoni tukuakiʻi 

kehe. 

 

l. He ʻikai taʻofi ʻe he HIDOE ʻa e malava ʻe he ongo faʻahí ʻo aleaʻi e ngaahi tukuakiʻi ʻoku lolotonga 

fakatotoloʻí pe tānaki mo tukuatu ha fakamoʻoni mahuʻinga.   

 

m. Kuo pau ke ʻomi ʻe ha faʻahi, ʻoku fiemaʻu pe fakaafeʻi ke kau mai, ha tohi fanongonongo ki he 

ʻaho, taimi, feituʻu, mo e niʻihi ʻoku kau mai pea mo e taumuʻa ʻo e hoko kotoa pē, ngaahi 

fakaʻekeʻeke ʻoku ala fakatotoloʻí, pe ko ha fakataha kehe, mo ha taimi feʻunga ke mateuteu ai ʻa 

e faʻahí ke kau mai. 

 

n. Sivi mo Toe Vakaiʻi ʻo e Fakamoʻoní 

 

i. Ko e ʻosi pē hono tānaki kotoa e fakamoʻoní, pea kimuʻa hono fakakakato ha lipooti kuo 

fakatotoloʻi, kuo pau ke mau ʻe he tokotaha fakamoʻoní mo e tokotaha lāungaʻí 

fakatouʻosi ha faingamālie ke siviʻi mo toe vakaiʻi ʻa e fakamoʻoni ʻoku kaunga tonu ki he 

ngaahi tukuakiʻi kuo ʻohake ʻi he lāunga kuo fakahuú.  ʻOku kau heni ʻa e fakamoʻoni he 

ʻikai fakafalala ki ai ha faituʻutuʻuni fekauʻaki mo e fatongiá, mo e fakamoʻoni ʻikai halaia 

mo tukuakiiʻi neongo pe naʻe maʻu mei ha faʻahi pe ko ha maʻuʻanga fakamatala kehe. 

ii. Kuo pau ke ʻave ʻa e fakamoʻoní ki he ongo faʻahí mo honau kau ʻetivaisa kapau ʻoku ʻi 

ai, pe ko ha tatau laʻi pepa pe fakaʻilekitulōnika, kimuʻa pea kakato ʻa e lipooti fakatotoló. 

iii. ʻOku tuku ha ʻaho ʻe hongofulu (10) ki he ongo faʻahí ke nau ʻomi ai ha tali ʻi ha tohi, ki 

he fakamoʻoni kuo tānakí. 

iv. Kuo pau ke fakakau ʻe he tokotaha fakatotoló ʻa e tali kuo tohi ʻe he ongo faʻahí, ʻi he 

taimi te ne faʻu ai e lipooti ʻo e fakatotoló. 

 

o. Lipooti ʻo e Fakatotoló  

 

i. ʻE faʻu ʻe he tokotaha fakatotoló ha lipooti fakatotolo ʻokú ne fakanounouʻi  ʻa e 

fakamoʻoni mahuʻingá. 

ii. Kuo pau ke ʻave ʻe he tokotaha fakatotoló kapau ʻoku ʻi ai ha tatau ʻo e lipooti fakatotoló 

ki he faʻahi takitaha mo hono kau ʻetivaisá, ʻi he ʻaho ʻe hongofulu (10) kimuʻa pea fai ha 

tuʻutuʻuni ʻe he kau faituʻutuʻuní ki he meʻa ʻe hokó, ke nau toe vakaiʻi mo ʻomi ha tohi tali. 

iii. ʻE lava ke ʻave ʻa e lipooti fakatotoló ʻi ha faʻunga fakaʻilekitulōnika pe ko ha tatau ʻi ha 

laʻipepa. 
 

8 Ngāue ki he Faituʻutuʻuní  

 

a. Ngaahi Fehuʻi Mahuʻinga Kuo Tohi maʻá e Ongo Faʻahí mo e Kau Fakamoʻoní 

 

i. Hili hono ʻave ʻo e lipooti fakatotoló ki he ongo faʻahí, kae kimuʻa pea fai ha tuʻutuʻuni ki 

he meʻa ʻe hokó, kuo pau ke foaki ʻe he kau faituʻutuʻuní ʻa e faingamālie ki he faʻahi 

takitaha ke fakahū mai ha ngaahi fehuʻi mahuʻinga kuo tohi, ʻa ia ʻoku loto ha faʻahi ke 

ʻeke ki ha faʻahinga faʻahi pe ko ha fakamoʻoni. 

ii. Kuo pau ke ʻave ki he faʻahí ʻa e ngaahi tali ki he ngaahi fehuʻi mahuʻinga kuo tohí, pea 

fakaʻatā ha ngaahi fehuʻi muimuiʻi feʻunga mei he faʻahi takitaha. 

iii. ʻOku ʻikai mahuʻinga e ngaahi fehuʻi mo e fakamoʻoni fekauʻaki mo e fili pe ʻulungaanga 

fakasekisuale kimuʻa ʻo e tokotaha lāungá, tukukehe kapau ʻoku ʻoatu ʻa e ngaahi fehuʻi 

mo e fakamoʻoni pehē fekauʻaki mo e tōʻonga fakasekisuale ʻo e tokotaha lāungá ke 

fakamoʻoniʻi naʻe fakahoko ʻe ha taha kehe mavahe mei he tokotaha naʻe lāungaʻí ʻa e 

tōʻonga naʻe tukuakiʻi ʻe he tokotaha lāungá, pe ko e ʻomi ha fakangofua ʻe he ngaahi 

fehuʻi mo e fakamoʻoni fekauʻaki mo ha meʻa pau naʻe hoko ʻi he tōʻonga fakasekisuale 

kimuʻa ʻo e tokotaha lāungá, fekauʻaki mo e tokotaha naʻe lāungaʻí. 

iv. Kuo pau ke fakamatalaʻi ʻe he (kau) faituʻutuʻuní ki he faʻahi ʻoku nau ʻomi ʻa e fehuʻí, ha 

faʻahinga fili ke ʻoua ʻe fakakau ʻa e fehuʻí koeʻuhí ʻoku ʻikai mahuʻinga. 

 

b. ʻE lava ke siviʻi ʻe he tokotaha faituʻutuʻuní ʻa e fakamoʻoni mahuʻinga kotoa pē, kau ai ʻa e 

fakamoʻoni ʻikai halaiá mo e fakamoʻoni tukuakiʻí.  He ʻikai makatuʻunga ha faʻahinga faituʻutuʻuni 

pau ʻi he tuʻunga ʻo e tokotahá ko ha tokotaha lāunga, lāungaʻi, pe fakamoʻoni. 

 

c. Kuo pau ke tuku atu ʻe he tokotaha faituʻutuʻuní ha tohi tuʻutuʻuni kau ki he meʻa ʻe fakahokó.  

Koeʻuhi ke aʻu ki he tuʻutuʻuni ko ʻení, kuo pau ke ngāue ʻaki ʻe he tokotaha faituʻutuʻuní ʻa e  

lahitaha ʻo e tuʻunga ʻo e fakamoʻoní. 

 

d. Kuo pau ke kau ʻi he tohi tuʻutuʻuní ʻa e fakamatala ko ʻení: 

 

i. Fakahaaʻi e ngaahi tukuakiʻi ʻokú ne tala ha ngaohikovia fakasekisuale, ʻo hangē ko 

hono fakamatalaʻi ʻi ʻolungá; 

ii. Ko ha fakamatala ʻo e ngaahi sitepu fakaengāue kuo fakahoko ʻi hono maʻu e lāunga 

kuo fakahū mai ʻo fakafou ʻi he faituʻutuʻuní, kau ai ha faʻahinga fanongonongo ki he 

ongo faʻahí, ngaahi fakaʻekeʻeke mo e ongo faʻahí mo e kau fakamoʻoní, ʻaʻahi ki he 

ngaahi feituʻú, mo e ngaahi founga ne ngāue ʻaki ki hono tānaki ha fakamoʻoni kehe; 

iii. Ngaahi moʻoniʻi meʻa kuo maʻu pau ʻokú ne poupouʻi ai ʻa e faituʻutuʻuní; 

iv. Aofangatuku fekauʻaki mo e fakaʻaongaʻi e Founga Ngāue ʻa e HIDOE ki he ngaahi 

moʻoniʻi meʻá; 

v. Ko ha fakamatala, makatuʻunga, ko ha aofangatuku ki he tukuakiʻi takitaha, kau ai ha 

faituʻutuʻuni ki he fatongiá, faʻahinga tuʻutuʻuni tautea ʻoku hilifaki ki he tokotaha ne 

lāungaʻí, pea neongo kapau ʻoku fokotuʻutuʻu  ʻa e ngaahi solovaʻangá ke ne toe fakafoki 

mai pe fakatolonga ʻa e faingamālie tatau ki he polokalama pe ʻekitivitī fakaako ʻa e 

HIDOE, kuo pau ke ʻomi ia ʻe he HIDOE ki he tokotaha lāungá; pea 

vi. Ko e ngaahi founga mo e makatuʻunga ke tangi ai ʻa e tokotaha lāungá mo e tokotaha 

lāungaʻí.   

vii. ʻE malava ke kau ʻi he fakamatala ki he ngaahi founga ngāué mo e ngaahi makatuʻunga 

ke tangi ai ha tokotaha lāunga mo e tokotaha ne lāungaʻí, ʻa e tokotaha ʻokú ne fakahoko 

ʻa e tuʻutuʻuní, ke fai ha ngāue ki he tangí. 

 

e. Kuo pau ke ʻomi maʻu pē ʻe he tokotaha faituʻutuʻuní ʻa e tohi tuʻutuʻuní ki he ongo faʻahí. 

 

f. ʻOku aofangatuku ʻa e tuʻutuʻuni kau ki he meʻa ʻe faí ʻi he ʻaho ʻoku ʻoatu ai ʻa e tohi aofangatuku 

ʻo e tangí ki he ongo faʻahí, ʻo kapau ʻoku faile ha tangi pe ʻikai faile, ko e ʻaho he ʻikai lau ai ʻoku 

ʻomi taimi totonu ʻa e tangí. 

9. Ngaahi Tangí  

 

a. ʻOku tuku ha ʻaho ʻe fitu (7) ki he ongo faʻahí mei he ʻaho ʻo e tohi aofangatukú, ke fakahū ai ha 

kole tangi. 

 

i. ʻE lava ke fakahū ʻa e kole tangí ki he CRCB. 

 

b. ʻOku maʻu ʻe he tokotaha lāungá mo e tokotaha ʻoku lāungaʻí ʻa e totonu ki ha tangi, mei he: 

 

i. Ko ha tuʻutuʻuni fkeuaʻaki mo e fatongiá; mo e 

ii. Ko ha tukuange ʻo ha lāunga kuo fakahū pe faʻahinga tukuakiʻi. 

 

c. ʻE lava ke fai ha tangi ʻi he ngaahi makatuʻunga ko ʻení: 

 

i. Toumoliliu e founga ngāué ʻo ne uesia ai e olá; 

ii. Fakamoʻoni foʻou naʻe ʻikai maʻu ia ʻi he taimi naʻe fai ai e tuʻutuʻuni kau ki he fatongiá pe 

ko ha tukuange e lāungá, ʻa ia te ne uesia e ola ʻo e meʻa ʻoku hokó; mo e 

iii. Naʻe filifilimānako ʻa e Kouʻotineita Title IX, (kau) fakatotoló, mo e/pe (kau) faituʻutuʻuní ki 

he kau lāungá pe niʻihi ne lāungaʻí fakalūkufua pe ko e tokotaha lāungá pe tokotaha ne 

lāungaʻí, ʻo uesia ai e olá. 

 

d. ʻI hono fakafonu ha tangi, ʻe ʻoatu ʻe he CRCB ʻa e fanongonongo tangí ki he faʻahi ʻe tahá. 

 

e. ʻE kau ʻi he fanongonongo tangí ʻa e ngaahi fakamatala ko ʻení: 

 

i. Ko e tokotaha ʻe faituʻutuʻuni ki he tangí; 

ii. Fakamatala ki he founga ʻo e tangí, kau ai e vahaʻataimi ki hono fakahū ha ngaahi tohi 

poupou pe fakafepaki ki he tangí; 

iii. Fakamatala kau ki he tokotaha, feituʻu mo e founga ke fakahū ai e ngaahi tohi tali ʻo e 

ongo faʻahí; mo ha 

iv. Tatau ʻo e kole tangi naʻe maʻú. 

 

f. ʻOku ʻi ai e faingamālie tatau fakatouʻosi ki he ongo faʻahí ke nau fakahū ha ngaahi fakamatala 

tohi ko ha poupou pe fakafepaki ki he olá. 

 

i. ʻOku tuku mai leva ha ʻaho ʻe fitu (7) mei he ʻaho hono fanongonongo ʻo e tangí, ke 

fakahū ange ʻe he ongo fahaʻí ʻa ʻenau tohi talí. 

ii. ʻE ʻave ʻa e ngaahi tohi tali ʻo e ongo faʻahí ki he tokotaha faituʻutuʻuni ki he tangí. 

 

g. Ko e ʻosi e ʻaho ʻe fitu (7) ke fakahū ai ʻe he ongo faʻahí ʻa ʻena ngaahi tohi talí, ʻe tuku leva ha 

ʻaho ʻe 21 ki he tokotaha faituʻutuʻuni ki he tangí ke ne vakaiʻi ʻa e tali e ongo faʻahí, mo ha 

fakamatala mahuʻinga kehe; peá ne fakahoko leva ha tuʻutuʻuni ki he tangí. 

 

h. Kuo pau ke tuku atu ʻe he tokotaha faituʻutuʻuni ki he tangí ha tohi ʻo e tuʻutuʻuni kuo faí ʻo 

fakamatalaʻi ai ʻa e ola ʻo e tangí pea mo e ʻuhinga ʻo e olá. 

 

i. ʻE ʻoatu leva ʻa e tohi ʻo e tuʻutuʻuní ki he tokotaha lāungá mo e tokotaha ne lāungaʻí. 

 

ii. ʻOku totonu ke ʻave ʻa e tohi ʻo e tuʻutuʻuni ki he tangí ki he ongo faʻahí ʻi he ʻaho fakaʻosi 

ʻo e vahaʻataimi ne tuku ki he tokotaha faituʻutuʻuni ki he tangí ke fakahoko ʻene 

tuʻutuʻuní  

iii. ʻOku kau ʻi he fakamatala ke fakakau ʻi he tohi ʻo e tuʻutuʻuni  ki he tangí, ʻa e: 

 

a. Ko e (ngaahi) ola/ngaahi (tautea) ʻoku fai ki ai e tangí; 

b. Ko e makatuʻunga ʻo e tangí; 

c. Ko e tuʻutuʻuni fekauʻaki mo e tangí; mo e  

d. Ko e makatuʻunga ʻo e tuʻutuʻuni ki he tangí. 

 

iv.  Ko e tohi ʻo e tuʻutuʻuni fekauʻaki mo e tangí, ʻe kau ai ha fakamatala kuo aofangatuku ʻa 

e tuʻutuʻuní. 

 

10. Ngaahi Tautea Tokoní  

 

a. ʻOku kau ʻi he ngaahi tautea tokoni ʻe ala hokó, ʻa e: 

 

i. Faleʻí; 

ii. Fakalōloa ʻo e taimi pe ko ha ngaahi liliu fekauʻaki mo e meʻa ʻoku hokó; 

iii. Ngaahi liliu ki he taimi tēpile ngāué pe kalasí; 

iv. Ngaahi tokoni fakafeʻao ʻi he ʻapiakó; 

v. Ngaahi fakangatangata ki he fetuʻutaki ʻi he vahaʻa ʻo e ongo faʻahí fakatouʻosi; 

vi. Mavahé; 

vii. Fakalahi e maluʻi mo hono muimuiʻi ha ngaahi ʻēlia pau ʻi he ʻapiakó; mo  

viii. Ngaahi tokoni tatau kehe.  

 

b. Kuo pau ke ʻoua naʻa fakahāhāholo ʻe he HIDOE ha faʻahinga tautea tokoni pē ʻoku ʻoatu ki he 

tokotaha lāungá pe tokotaha naʻe lāungaʻí, ʻa ia ʻe ʻikai uesia ai ʻe hono tauhi ʻikai fakahāhāholó, 

ʻa e malava ke ʻoatu ʻe he HIDOE ʻa e ngaahi tautea tokoní. 

 

11. Fakamavahe Fakavavevavé mo e Tuku Ngāue Totongí 

 

a. Ngaahi Fakamavahe fakavavevavé  

 

i. Kimuʻa pea fakamavahe ʻi ha tuʻunga fakavavevave ha tokotaha ʻoku lāungaʻi, kuo pau 

ke fakahoko hano ʻanalaiso ha tuʻunga fakatuʻutāmaki fakafoʻituitui ʻe ala hoko. 

ii. Ko e taumuʻa ʻo e ʻanalaiso ha tuʻunga fakatuʻutāmaki fakafoʻituitui ʻe ala hokó, ke ʻiloʻi 

pe ʻoku ʻi ai nai ha fakatamaki ʻe ala hoko ʻi he moʻui lelei fakatuʻasinó pe tuʻunga malu ʻo 

ha tokotaha ako pe ko ha fakafoʻituitui kehe ʻa ia ʻe tupu mei hono fakamavaheʻí. 

iii. Kuo pau ke ʻohake ʻa e fakatamakí koeʻuhi ko ha ngaahi tukuakiʻi ki ha ngaohikovia 

fakasekisuale ʻo hangē ko ʻene hā ʻi ʻolungá. 

iv. Kapau ʻe fai ha tuʻutuʻuni ke fakamavahe ʻa e tokotaha ʻoku lāungaʻí, kuo pau ke ʻoatu ha 

fakatokanga ki he tokotaha ʻoku lāungaʻí fekauʻaki mo e fakamavahé pea mo ha 

faingamālie ke ne fakafepakiʻi ai ʻa e tuʻutuʻuni ke fakamavahe mei ha polokalama pe 

ʻekitivitī fakaako. 

a. ʻE ʻave ʻe he HIDOE ʻa e tohi fakatokanga ki he fakamavahé ki he tokotaha ʻoku 

lāungaʻí. 

b. Kuo pau ke maʻu ha fakafepaki ki he fakamavahé ʻi loto ʻi he ʻaho ʻe nima (5) mei he 

ʻaho ʻo e fakatokanga fakamavahé. 

c. Ko e fatongia ia ʻo e tokotaha ʻoku lāungaʻí ke fakahaaʻi ʻoku ʻikai totonu ʻa e 

tuʻutuʻuni ke fakamavahé. 

d. Ko e ʻaho ʻe tolu (3) ʻe fakahoko ai ʻe he puleakó/tokotaha fatongiaʻakí ke ne 

fakahoko ha tuʻutuʻuni pea fakafetuʻutaki e tuʻutuʻuni ko iá ki he tokotaha ʻoku 

lāungaʻí. 

e. ʻOku aofangatuku leva ai ʻa e tuʻutuʻuní. 

v. ʻOku totnu ke fakapapauʻi pe ʻe fai ha fakamavahe fakavavevave pe ʻikai, ʻi he taimi pē 

ko ia ʻoku fuofua maʻu ai ha lipooti ngaohikovia fakasekisuale, pehē ki ha ngaahi tuʻunga 

kehekehe ʻo e founga ngāue ki he lāunga Title IX, ʻo ka fiemaʻu. 

vi. ʻOku ʻikai liliu ʻe he fakahoko ko ia ha fakamavahe fakavavevave, ʻa e ngaahi totonu ʻi he 

malumalu ʻo e Individuals with Disabilities Education Act, Konga 504 ʻo e Rehabilitation 

Act of 1973 pe ko e Americans with Disabilities Act. 

 

b. Tuku Ngāue Totongí 

 

i. ʻOku maʻu ʻe he HIDOE ʻa e totonu ke tuku ngāue totongi ha tokotaha ngāue ʻoku 

lāungaʻí lolotonga e talitali ki ha founga ngāue ki he lāungá. 

ii. ʻE fakahoko e tuʻutuʻuni pe ʻoku fiemaʻu nai ha mavahe pehē pe ʻikai, ʻi ha faʻahinga 

sitepu pē ʻo e founga  ngāue ki he lāunga ko ʻení. 

iii. ʻOku ʻikai liliu ʻe he tuʻutuʻuni ke tuku ngāue totongí ʻa e ngaahi totonu ʻi he malumalu ʻo 

e Konga 504 ʻo e Rehabilitation Act ʻo e 1973 pe ko e Americans with Disabilities Act. 

  

12. Ngaahi Fepaki ʻi he Faituʻutuʻuní mo e Filifilimānakó  

 

a. Kuo pau ke ʻoua naʻa ʻi ai ha ngaahi fepaki ʻi he faituʻutuʻuní mo ha filifilimānako ʻi he Kouʻotineita 

Title IX, tokotaha fakatotoló, pe tokotaha faituʻutuʻuní, ki he kau lāungá pe niʻihi ʻoku lāungaʻí 

fakalūkufua pe ko ha tokotaha lāunga pe tokotaha ʻoku lāungaʻi. 

 

i. Ka ai ha (ngaahi) hohaʻa ki ha fepaki ʻi he faituʻutuʻuní mo ha/pe filifilimānako ʻoku ʻohake 

kau ki he tokotaha ʻoku lāungaʻí, ʻe sivisiviʻi leva ʻa e tūkungá. 

ii. Kapau ʻe mahino ʻoku ʻi ai ha fepaki ʻi he faituʻutuʻuní mo e/pe filifilimānako, ʻe 

fakamavahe leva ʻa e tokotahá mei he founga ngāue ki he lāungá, pea ʻe vaheʻi ha 

tokotaha kehe naʻe ʻikai kau ʻi he founga ngāue kimuʻá, ke ne fakahoko e fatongia pau ko 

iá. 

 

13. Tuʻunga Mahuʻinga ʻo e Fakamoʻoní  

  

a. Ko e tuʻunga mahuʻinga ʻo e fakamoʻoní ki hono fakapapauʻi ha fatongia, ko e Fakakaukauʻi Lahi ʻo 

e Fakamoʻoní. ʻOku aʻusia e tuʻunga mahuʻinga ko ʻení kapau ʻoku fakapapauʻi ʻoku matamata ne  

hoko ʻa e meʻa ne fai ki ai ʻa e tukuakiʻí. 

 

14. Fakakaukau ki he Tokotaha Naʻá ne Fai e Hiá  

 

a. ʻOku ʻi ai e fakakaukau, ʻoku ʻikai ko e tokotaha lāungaʻí naʻá ne fai ʻa e tōʻonga ʻoku fai ki ai e 

tukuakiʻí, kae ʻoua kuo fakamahino ʻa e tokotahá ʻi he aofangatuku ʻo e founga ngāue ki he 

lāungá. 

 

15. Founga Solova Faingofuá 

 

a. He ʻikai ngāue ʻaki ha founga solova faingofua ko ha konga ʻo e founga ngāue ki he lāungá. 

 

16. Ngaahi Aleapau mo Tokoni Fakaʻulungaanga ʻe Ala fakahokó 

 

a. ʻOku kau ʻi he ngaahi aleapau ʻe ala fakahoko ki he kau ngāué, ʻa e: 

 

i. Fakatokanga ʻi he lea 

ii. Fakatokanga ʻi he tohi 

iii. Tuli Fakataimi 

iv. Tuli ʻAupito 

 

b. ʻOku kau ʻi he ngaahi aleapau ʻe ala fakahoko ki he fānau akó, ʻa e: 

 

i. Fakatonutonu mo e konifelenisi fakataha mo e tokotaha akó 

ii. Tautea nofo ʻi lokiako he tuku e akó 

iii. Fakamavahe ʻa e fakatamakí 

iv. Fakahinohino fakataautaha fekauʻaki mo e ngaahi tōʻonga palopalema ʻo e tokotaha 

akó 

v. Tuli fakataimi mei he akó 

vi. Feituʻu mavahe fakataimi ki he akó 

vii. Mole ha ngaahi faingamālie 

viii. Ngaahi konifelenisi mo e mātuʻá 

ix. Taimi ʻi he ʻōfisí 

x. Tuli ʻi he ʻaho ako ʻe taha ki he hongofulu 

xi. Tuli ʻi he ʻaho ako ʻe hongofulu mā taha pe lahi hake 

xii. Ako Tokonaki 

xiii. Hiki Tautea 

xiv. Hiki ki ha ngaahi polokalama ako kehe 

xv. Tukuange 

xvi. Toe Fakafoki 

 

c. Ngaahi Tokoni Faleʻí 

 

i. Kuo pau ke faʻu e ngaahi tokoni faleʻí e toe fakafoki pe fakatolonga ha faingamālie tatau 

ki he ngaahi polokalama pe ngaahi ʻekitivitī fakaakó. 

ii. ʻE lava kau ʻi he ngaahi tokoni faleʻí ʻa e ngaahi tokoni fakafoʻituitui ko ha “tautea 

tokoni”, ka neongo ia, ʻoku ʻikai fiemaʻu e ngaahi tokoni faleʻí ia ke taʻetauteaʻi pe ʻikai 

fakataumuʻa ke tautea pea taʻetaʻofi ai hano tauteaʻi e tokotaha ʻoku lāungaʻí. 

iii. ʻOku kau ʻi he Ngaahi Tokoni Faleʻi ʻe ala Faí, ʻa e: 

a. Liliu ʻo e taimi tēpile mo e ngāue fakaakó 

b. Foaki atu ha ngaahi tokoni fakaako 

c. Foaki atu ha ngaahi tokoni fakafaitoʻo 

d. Foaki atu ha ngaahi tokoni fakaʻatamai 

 

17. Fakafepakí 

 

a. ʻE ʻikai fakailifiaʻi, fakamanamanaʻi, fakamālohiʻi, pe laulanu ha tokotaha ngāue HIDOE ki ha 

faʻahinga fakafoʻituitui pē, ko e taumuʻa ke fakafihi ki ha faʻahinga totonu pe faingamālie kuo 

fakaʻatā ʻe he Title IX, pe ko e Ngaahi Founga Ngāue Fakataimi ko ʻení, pe koeʻuhí kuo fakahoko 

ʻe he tokotaha fakafoʻituituí ha lipooti pe lāunga, fakamoʻoni, tokoni, pe kau atu pe fakafisi ke kau 

atu ʻi ha faʻahinga founga pē, ki he fakatotolo pe fakataha fakalao ʻi he malumalu ʻo e Ngaahi 

Founga Ngāue Fakataimi ko ʻení. 

 

b. ʻE hoko ha fakafepaki, ʻi hono fakailifiaʻi, fakamanamanaʻi, fakamālohiʻi, pe laulanu, kau ai hano 

fakaʻilo ha tokotaha ko haʻane maumauʻi e Code of Conduct ʻoku ʻikai kau ai ha laulanu 

fakasekisuale pe ngaohikovia fakasekisuale, ka ʻoku ʻohake mei he ngaahi moʻoniʻi meʻa tatau pe 

ko ha ngaahi tūkunga, ko ha lipooti pe lāungaʻi ʻo ha laulanu fakasekisuale, pe ko ha lipooti pe 

lāungaʻi pau ʻo ha ngaohikovia fakasekisuale, ko e fakataumuʻa ke fakafihi ki ha faʻahinga totonu 

ki ha faingamālie kuo fakaʻatā mai ʻe he Title IX pe konga ko ʻení. 

 

c. ʻE malava ke faile ha ngaahi lāunga ʻokú ne tukuakiʻi ha fakafepaki, ʻo fakatatau ki he founga 

ngāue tatau ki he lāungaʻi ʻo ha ngaohikovia fakasekisuale. 

 

18. Ngaahi Fiemaʻu ki he Tauhi Lekootí 

 

a. ʻE tauhi ʻe he HIDOE ʻa e ngaahi lekooti mo e ngaahi lāunga ki he ngaohikovia fakasekisualé. 

ʻOku kau ki he ngaahi lekooti pehé ʻa e:5 

 

i. Ko e fakatotolo ngaohikovia fakasekisuale takitaha, kau ai ha faʻahinga fakamahino 

fekauʻaki mo e tokotaha naʻá ne fai ʻa e hiá; 

ii. Ha faʻahinga aleapau ʻoku fakaʻaongaʻi ki ha tokotaha naʻe lāungaʻi; 

iii. Faʻahinga tokoni fakafaleʻi ki he tokotaha lāungá, ʻoku fakataumuʻa ke fakafoki pe 

fakatolonga ha faingamālie tatau ki he polokalama pe ʻekitivitī fakaako ʻa e HIDOE; 

iv. Faʻahinga tangi, kau ai ʻa e ola ʻo e tangí; mo e 

v. Nāunau kotoa pē ʻoku ngāue ʻaki ke akoʻi e Kau Kouʻotineita Title IX, kau fakatotoló, mo 

ha kau faituʻutuʻuni. Kuo pau ke faʻu ʻe he HIDOE e ngaahi naunau ako ko ʻení ke ʻatā 

ke ngāue ʻaki, ʻi heʻenau uepisaití. 

 

b. ʻE lava ke tauhi ʻe he HIDOE ha ngaahi lekooti ʻo ʻenau tali ki ha ngaohikovia fakasekisuale. ʻOku 

kau heni e ngaahi lekooti ʻo ha faʻahinga ngāue pē, kau ai ʻa e: 

 

i. Tautea tokoni naʻe fakahoko ki ha lipooti pe lāunga pau ki ha ngaohikovia 

fakasekisuale. Kapau naʻe ʻikai fai ha tautea tokoni ki ha tokotaha lāunga, fakamatala 

fakapepa ki he ngaahi ʻuhinga naʻe ʻikai taʻetotonu ai ha tali koeʻuhi ko ha ngaahi 

tūkunga pau ʻoku ʻiloʻi; 

ii. Fakamatala fakapepa ki he lipooti takitaha naʻe maʻú, pea mo e meʻa takitaha naʻe 

hoko, ko e makatuʻunga ki hano aofangatuku, ʻa ia naʻe ʻikai taʻetotonu ai e tali ʻa e 

HIDOE; mo ha 

iii. Fakamatala fakapepa ki he ngaahi tokoni naʻe fai ke fakafoki mai mo/pe fakatolonga ʻa 

e faingamālie ki he ngaahi polokalama pe ngaahi ʻekitivitī fakaako ʻa e HIDOE. 

 
5 Konga 106.45(b)(10)(i)(A) ʻo e ngaahi lao ʻoku fiemaʻu ke tauhi ʻe he HIDOE ʻi ha taʻu ʻe fitu “[…] ha lekooti ongo pe 

ʻata pe ko ha fakamatala tohi ʻoku fiemaʻu ʻi he malumalu ʻo e palakalafi (b)(6)(i) ʻo e konga ko ʻení, […]”  ʻOku fiemaʻu 
ʻe he Konga 106.45(b)(6)(i) ke tauhi ʻe he ngaahi akoʻanga māʻolunga angé ha ngaahi hikitepi ʻo ha fakataha 
fakahangatonu, ka ʻoku ʻikai fiemaʻu pau ia ki he ngaahi ʻapiako lautohí mo e ako lotolotó.  Kuo fakamahino mai ʻe he 
HIDOE ʻi he sisitemi ako puleʻanga K-12, heʻikai kau ʻa e ngaahi hikitepi ʻo ha fakataha fakahangatonu ʻi he founga 
ngāue Title IX ki he lāungá.  ʻOku fiemaʻu foki ʻe he Konga 106.45(b)(10)(i)(A) ke tauhi ʻe he HIDOE ʻi ha taʻu ʻe fitu, 
ha ngaahi lekooti ʻo ha faʻahinga solovaʻanga, pea mo e ngaahi ola ʻo ha solovaʻanga pehē.  Kuo fakapapauʻi ʻe he 
HIDOE heʻikai hoko e ngaahi solovaʻanga ʻi tuʻá ko ha konga ʻo e founga ngāue Title IX ki he lāungá.   


